
Prezidentin Mətbuat 
Xidmətinin məlumatı

İyulun 25-də Amerika Birləşmiş Ştatlarının Dövlət katibi Antoni Blinken 
Azərbaycan Respublikasının Prezidenti İlham Əliyevə zəng edib. 

Dövlət katibi Antoni Blinken  
ABŞ-ın Ermənistan ilə Azərbaycan 
arasında münasibətlərin 
normallaşdırılmasını dəstəklədiyini qeyd 
edərək, Tbilisidə iki ölkənin xarici işlər 
nazirlərinin görüşünü və birbaşa dialoqunu 
müsbət qiymətləndirdiyini bildirdi.

Prezident İlham Əliyev Tbilisidə 
Azərbaycan və Ermənistan xarici işlər 
nazirlərinin görüşünün keçirilməsini iki ölkə 
arasında sülh müqaviləsi üzrə danışıqların 
başlanması istiqamətində ilk addım kimi 
qiymətləndirdi. Dövlətimizin başçısı bildirdi 
ki, Azərbaycan artıq sülh müqaviləsinin 
hazırlanması üzrə öz komissiyasının 
tərkibini formalaşdırıb və Ermənistan 
tərəfindən də eyni addımın atılmasını 
gözləyir. 

Antoni Blinken, həmçinin   
ABŞ-ın Ermənistan ilə Azərbaycan 
arasında nəqliyyat bağlantılarının və 
kommunikasiyaların açılmasına və bu 
sahədə texniki dəstəyin göstərilməsinə 
hazır olduğunu ifadə etdi.

Söhbət zamanı bu yaxınlarda 
Azərbaycan ilə Avropa İttifaqı Komissiyası 
arasında enerji sahəsində imzalanmış 
anlaşma memorandumunun əhəmiyyəti 
məmnuniyyətlə qeyd olundu. 

Sonra dövlətimizin başçısı 
humanitar məsələlərə toxunaraq, birinci 
Ermənistan–Azərbaycan müharibəsindən 
3890 nəfərdən artıq azərbaycanlının 
itkin düşmüş şəxs hesab olunduğunu 
bildirdi və Ermənistan tərəfinə dəfələrlə 
müraciət edilməsinə baxmayaraq, kütləvi 
məzarlıqların yerləri barədə məlumat 
verilməməsinə diqqəti çəkdi. 

Prezident İlham Əliyev Azərbaycanın 
işğaldan azad olunmuş ərazilərində 
Ermənistan tərəfindən kütləvi şəkildə 
minaların basdırıldığını və müharibənin 
başa çatmasından bəri 240 nəfərdən artıq 
vətəndaşımızın mina partlayışlarında 
həlak olduğunu və ya sağlamlığını itirdiyini 
bildirdi. 

Telefon danışığı zamanı əməkdaşlığın 
perspektivlərinə dair fikir mübadiləsi 
aparıldı.

Azərbaycan Qoşulmama  
Hərəkatının yeni güc mərkəzinə 
çevrilməsinə öz töhfəsini verir

(bax səhifə 5)

Co Bayden: Tənəzzül ABŞ 
iqtisadiyyatını təhdid etmir 

Ağ Evdə jurnalistlərin suallarını cavablandıran 
ABŞ prezidenti Co Bayden bildirib ki, tənəzzül 
Amerika iqtisadiyyatını təhdid etmir, ABŞ hələ 
də ölkə tarixində ən aşağı işsizlik səviyyəsinə 
malikdir.

ABŞ Prezidenti deyib: “Məncə, bizdə tənəzzül olma-
yacaq. İşsizlik səviyyəsi tarixdə ən aşağı səviyyədə olaraq 
qalır, təxminən, 3,6 faizdir”. Prezident əlavə edib ki, ABŞ-da 
investisiya prosesləri davam edir: “Ümid edirəm ki, biz bu 
sürətli artımdan sabit artıma keçəcəyik. Və biz cüzi azalma 
görəcəyik. Tanrının köməyi ilə tənəzzül görməyəcəyimizə 
inanıram”. 

“The Wall Street Journal” qəzeti bundan əvvəl bildir-
mişdi ki, bir sıra bankların rəhbərləri belə hesab edirlər ki, 
Amerika iqtisadiyyatı tənəzzülə doğru gedir, ABŞ Federal 
Ehtiyatlar Sisteminin faiz dərəcələrini artırmaq yolu ilə 
inflyasiyanın qarşısını almaq cəhdləri isə iqtisadi geriləməyə 
səbəb ola bilər. “Bank of America” ilin ikinci yarısında müla-
yim tənəzzül proqnozlaşdırır, “JP Morgan Chase” bankı isə 
tənəzzül riskinin həddindən artıq yüksək olacağını bildirir. 

Beynəlxalq Valyuta Fondu isə Birləşmiş Ştatlarda 
tənəzzüldən qaçmağın getdikcə daha çətin olduğunu qeyd 
edir. BVF-nin mütəxəssisləri inflyasiya ilə yanlış mübarizə 
tədbirlərinin dünya iqtisadiyyatına mənfi təsir göstərəcəyini 
vurğulayırlar.  

“Xalq qəzeti”

ABŞ Hind-Sakit okean regionunda hərbi təlim 
proqramlarını genişləndirməyi planlaşdırır
ABŞ Milli Qvardiyası Hind-Sakit okean ölkələrində Amerikanın iştirakını 

artırmaq üçün bu ölkələr ilə birgə təlim proqramlarını əhəmiyyətli dərəcədə 
genişləndirməyi planlaşdırır.

ABŞ Milli Qvardiyasının komandanı gene-
ral Daniel Hokanson “Defence One” nəşrinə 
müsahibəsində bildirib ki, belə bir təlim proq-
ramının başlanması üçün prioritet istiqamət 
Dövlət Departamenti, qoşunların komandirləri 
və Milli Qvardiya tərəfindən müəyyən edilir.

Daniel Hokanson qeyd edib ki, hazırda bu 
cür təlim proqramları üçün nəzərdə tutulan 10 
ölkə var və “həmin 10 ölkələrdən beşi” Hind-
Sakit Okean regionundadır: “Bildiyiniz kimi, 
bu region hərbi əməliyyatlar baxımından çox 
mühüm bir yerdir”. 

“Defence One” nəşri bildirir ki, 2002-ci 
ildən indiyə qədər ABŞ Milli Qvardiyası  regi-
onun 36 ölkəsindən 15-ni hərbi hazırlıq proq-
ramına cəlb etmişdir. Banqladeş, Şərqi Timor, 
Vyetnam, İndoneziya, Kamboca, Malayziya, 
Maldiv adaları, Monqolustan, Nepal, Papua – 
Yeni Qvineya, Tailand, Tonqa, Fici, Filippin və 

Şri-Lanka proqramın iştirakçılarıdırlar. 
General Hokanson qeyd edib ki,  

Hind – Sakit Okean istiqamətində iştirakımız 
vacibdir: “Bu, dəyişməz mesajdır. Belə ki, Çin 
və Rusiya oradadır. Biz nümayiş etdirməliyik 
ki, biz tərəfdaşıq, bizim bu regionda maraqla-
rımız vardır”. 

“Xalq qəzeti”

Kiril Petkov: Azərbaycan–Bolqarıstan 
dostluğu energetikanın daha da 
şaxələndirilməsinə keçiddə körpü olmalıdır 

 Bolqarıstanın baş naziri Kiril Petkov Trend-ə özəl müsahibəsində bildirib 
ki, Azərbaycan-Bolqarıstan dostluğu energetikanın daha da şaxələndirilməsinə 
keçiddə körpü olmalıdır.

Azərbaycan qazının Bolqarıstana nəqli 
üçün nəzərdə tutulan Yunanıstan-Bolqarıstan 

İnterkonnektoru (İGB) haqqında danışan baş 
nazir layihənin 99 faiz yerinə yetirildiyini bildi-
rib: “Əvvəlki hökumətin dövründə 12 il ərzində 
İGB layihəsi tamamlanmadı, onun həyata 
keçirilməsində ləngimələr oldu. Mən bu 
layihəni altı aya başa çatdıra bilən hökumətə 
rəhbərlik etməkdən çox qürur duyuram. Yaxın 
həftələrdə IGB tam gücü ilə işləyəcək. Layihə 
99 faiz tamamlanıb və IGB növbəti yarım ildə 
tam istifadəyə veriləcək. İGB-nin kommersiya 
işinə başlamazdan əvvəl hər şeyin təhlükəsiz 
və düzgün işlədiyinə və ən yüksək sənaye 
standartlarına cavab verdiyimizə əmin olmaq 
üçün görülməli olan bir neçə iş var”.  

(ardı 2-ci səhifədə)

İdarəetmə sahəsində aparılan islahatlar Azərbaycan 
xalqının rifahının yaxşılaşmasına istiqamətlənib

Ölkə rəhbəri, eyni zamanda, 
yeni vəzifəyə təyin edilən icra 
hakimiyyəti başçılarına daim 
insanlarla təmasda olmalarının, 
kəndlərə gedib camaatın qayğıları 
ilə yaşamalarının, problemləri 
ilə dərindən maraqlanmalarının, 
insanları narahat edən çətinlikləri 
onların dilindən eşitmələrinin 
və imkan daxilində sakinlərin 
çətinliklərini aradan qaldırmalarının 
zəruriliyini bildirib. 

Dövlət başçısı daha sonra 
deyib: “Nəyə gücünüz çatırsa, 
rayon daxilində həll etməlisiniz. 
Elə məsələlər var ki, onlar dövlət 

orqanları tərəfindən həll olunmalıdır. 
Bu barədə də aidiyyəti dövlət 
orqanlarına müraciət etməlisiniz 
– Prezident Administrasiyasına, 

Nazirlər Kabinetinə, aidiyyəti dövlət 
qurumlarına ki, mövcud problemlər 
öz həllini tapsın. Əgər hər bir kəndin 
problemi həll olunarsa, demək olar 

ki, ölkədə insanları narahat edən 
ciddi problem qalmayacaq”.

(ardı 3-cü səhifədə)

Əminəm ki, hər bir rayonda, hər bir yerdə 
müasir idarəetmə qaydaları tətbiq olunarsa, bir çox 
problemlər aradan qaldırılacaq. Bax dövlətin siyasəti 
bundan ibarətdir. Mən hər zaman Azərbaycan 
dövlətinin siyasətini birmənalı şəkildə ifadə 
edirdim, bunu ictimaiyyətə təqdim edirdim. Mənim 
bir çox çıxışlarım ictimaiyyət qarşısında hesabat 
xarakterli çıxışlardır və eyni zamanda, bütün dövlət 
məmurlarına, o cümlədən sahibkarlara dediyim 
sözlər, hesab edirəm ki, əsas olmalıdır.

İlham ƏLİYEV
Azərbaycan Respublikasının Prezidenti

P rezident İlham Əliyev Araz Əhmədovu Masallı, 
Əkbər Abbasovu Lerik və Elvin Paşayevi 
Göygöl rayonlarına icra hakimiyyəti başçısı 

vəzifələrinə təyin olunmaları ilə əlaqədar qəbul 
edən zamanı onlara böyük etimad göstərildiyini və 
bu etimadı doğruldacaqlarına əminliyini diqqətə 
çatdırıb.

ABŞ-ın Azərbaycanla əlaqələri 
regional inkişafa güclü təsir göstərir

Azərbaycanın xarici siyasətində ölkəmizlə 
bilavasitə qonşu olmayan inkişaf etmiş 
Qərb dövlətləri ilə əlaqələrin inkişafı mühüm 
yerlərdən birini tutur. Heç kimə sirr deyil ki, 
Azərbaycan ABŞ ilə əlaqələrə böyük önəm 
verir. Rəsmi Vaşinqton da Azərbaycanın 
Avrasiya strateji regionunda yerləşməsini 
və Avropanın enerji təhlükəsizliyinin 
təminatında güclü rol oynamasını nəzərə 
alaraq, rəsmi Bakı ilə əlaqələrin inkişaf 
nəbzini diqqət mərkəzində saxlayır. Təsadüfi 
deyil ki, ABŞ Prezidenti Cozef Baydenin 
Novruz bayramı ərəfəsində, eyni zaman-
da, diplomatik əlaqələrin qurulmasının 30 
illik münasibətilə  Azərbaycan Prezidenti 

İlham Əliyevə göndərdiyi məktublarında 
ABŞ-ın Azərbaycanla strateji əməkdaşlığın 
davam etdirilməsində və əlaqələrin inkişaf 
etdirilməsində maraqlı olduğu qeyd edilir. 

Bu məktubda ABŞ Prezidentinin simasın-
da bu ölkənin və onun xalqının Azərbaycana 
xüsusi diqqət və rəğbəti ifadə olunmuşdu. 
Həmin məktubdan sonra Prezident İlham 
Əliyev amerikalı həmkarına ünvanladığı 
məktubda hər iki ölkənin və xalqlarının 
maraqları üçün mühüm potensiala malik 
əməkdaşlığın daha da inkişaf etdirilməsi üçün 
birgə səylərin vacibliyini qeyd etmişdi. 

(ardı 5-ci səhifədə)

Azərbaycan müstəqilliyini bərpa etdikdən sonra 1992-ci ildə ölkəmizlə 
ABŞ arasında ikitərəfli münasibətlər formalaşıb. İki dövlət arasında diplo-
matik münasibətlərin dərhal qurulması tərəflərin bir-birinə verdiyi yüksək 
əhəmiyyəti göstərir. Ötən müddət ərzində müstəqil və çoxvektorlu siyasət 
yürüdən rəsmi Bakı Vaşinqtonla bir çox sahələrdə ikitərəfli münasibətləri 
davamlı şəkildə inkişaf etdirib. Bu gün əsas istiqamətlər enerji, təhlükəsizlik 
və iqtisadi əlaqələrin inkişafı sahəsində strateji tərəfdaşlıqdır. İkinci Qara-
bağ müharibəsinin başa çatmasından sonra regionda yaranmış yeni real-
lıqlar hər iki ölkənin bir sıra strateji sahələrdə mövcud əməkdaşlığı daha da 
gücləndirməsinə imkan verir. 

(bax səhifə 4)

Yeni sosial-iqtisadi inkişaf 
strategiyası Azərbaycanın sürətli 

yüksəlişi üçün yol xəritəsidir

Respublikamızda nəqliyyat 
infrastrukturunun inkişafı ilə bağlı 
irimiqyaslı layihələrin həyata keçirilməsi 
üçün bu sahəyə böyük həcmli dövlət 
investisiyaları yönəldilib. Başqa sözlə, 
avtomobil yollarının və dəmir yolu 
xətlərinin, xüsusilə, Gürcüstan, Rusiya 
və İran istiqamətində ölkə ərazisindən 
keçən magistral yolların beynəlxalq 
standartlar əsasında yenidən qurulması, 
paytaxtda, habelə regionlarda beynəlxalq 
hava limanlarının, Bakı Beynəlxalq Dəniz 
Ticarət Limanının tikintisi, Şərq-Qərb və 
Şimal-Cənub nəqliyyat dəhlizlərinin inkişafı 
istiqamətində gerçəkləşdirilən layihələr 
Azərbaycanın nəqliyyat infrastrukturunun 
müasirləşməsində əhəmiyyətli rol 
oynamaqla yanaşı, respublikamızın tranzit 
potensialını daha da gücləndirib.

Bütün bunlar deməyə əsas verir 
ki, artıq respublikamızın nəqliyyat 
təhlükəsizliyi təmin edilib, Azərbaycan 
Avrasiyanın önəmli nəqliyyat-logistika 
mərkəzlərindən birinə çevrilib və ölkəmizin 
fəal iştirakı ilə Şərq–Qərb, Şimal–Cənub 
nəqliyyat dəhlizləri səmərəli fəaliyyətdədir 
və Şərq–Qərb nəqliyyat dəhlizi üzərində 
artıq iki qol–biri Çin–Qazaxıstan–
Azərbaycan–Gürcüstan–Türkiyə–Avropa, 
digəri isə Pakistan–Əfqanıstan–
Türkmənistan–Azərbaycan–Gürcüstan–
Türkiyə–Avropa mövcuddur. Hər ikisi 
Azərbaycan ərazisindən keçir və təbii 
ki, respublikamızın imkanlarını daha da 
genişləndirir. Şimal-Cənub nəqliyyat dəhlizi 
isə Şimali Avropa-Rusiya-Azərbaycan-
İran-Hindistan ölkələrini əhatə edir. Bu, 
sözügedən istiqamətdə də nəqliyyat 
təhlükəsizliyimizin təmin olunmasından 
xəbər verir. 

Yeri gəlmişkən, burada onu da 
vurğulayaq ki, Bakı-Tbilisi-Qars (BTQ) 
dəmir yolu da region üçün strateji 
əhəmiyyətə malikdir, konteyner daşımaları, 
Avrasiyaboyu multimodal nəqliyyatın 
həcminin artırılması, Asiyadan Avropaya 
istiqamətlənən karqo axınları üçün 
rəqabətqabiliyyətli bağlantı təmin edir. 
Asiya və Avropa arasında ən qısa marşrutu 
reallaşdırmaqla BTQ dəmir yolu bağlantısı 
gələcəkdə bir neçə milyon ton karqo 
daşınmasınının reallaşdırılması məqsədi 
daşıyır. 

Hazırda Qars Logistik Mərkəzi səmərəli 
fəaliyyət göstərir və BTQ dəmir yolu ilə 
daşımaların həcminin artmasına müstəsna 
təsirə malikdir.

Qlobal layihələr sırasında Cənub 
Qaz Dəhlizi xüsusi önəm daşıyır. Bu 
dəhliz inşa olunmadan investor bura və 
heç bir digər layihəyə vəsait qoymazdı, 
yaxud da tərəddüd edərdi. Çünki istər 
“Abşeron”, “Qarabağ”, istərsə də digər 
yataqlardan çıxarılacaq qazın ixracı 
üçün yol olmalıdır. Ona görə Cənub Qaz 
Dəhlizinin əhəmiyyəti təkcə “Şahdəniz” 
layihəsi ilə məhdudlaşmır. Bu layihə 
gerçəkləşdirilmədən Azərbaycanın enerji 
siyasəti yarımçıq qala bilərdi. Amma bu 
gün respublikanın enerji siyasəti ölkəmizin 
maraqlarını tam təmin edir. Məsələn, 
“Şahdəniz” yatağı ən azı yüz il bundan 
sonra Azərbaycanı və tərəfdaş ölkələri 
qazla təchiz edəcək. 

Qeyd edək ki, Azərbaycan qazı Av-
ropaya Cənubi Qafqaz, Ttans-Anadolu 
(TANAP) və Trans-Adriatik (TAP) qaz 
kəmərləri ilə nəql olunaraq çatdırılır. 

Xatırladaq ki, Cənub Qaz Dəhlizi 
layihəsinin bir hissəsi olan TAP kəməri ilə 
“Şahdəniz-2” layihəsi çərçivəsində hasil 
olunan qazın ilkin olaraq ildə 10 milyard 

kubmetrinin Avropaya nəqli nəzərdə 
tutulur. Yunanıstan, Albaniya və Adriatik 
dənizindən keçməklə İtaliyanın cənubuna 
qədər uzanan bu boru kəmərinin potensialı 
onun ötürücülük gücünü iki dəfə artıra-
raq, ildə 20 milyard kubmetrə çatdırmağa 
imkan verir.

Onu da qeyd edək ki, indiyədək həyata 
keçirilən layihələr çərçivəsində Bakı-Tbilisi-
Ceyhan, Bakı-Tbilisi-Ərzurum neft-qaz 
kəmərlərinin istifadəyə verilməsi nəinki 
Azərbaycanın və Türkiyənin, hətta digər 
ölkələrin enerji təhlükəsizliyinin təmin 
edilməsində müstəsna rol oynayıb. 

Hazırkı geosiyasi şəraitdə multimodal 
daşımaların ayrılmaz tərkib hissəsi olan 
konteyner daşımalarında yüklərin dəniz 
yolu ilə daşınmasına xüsusi önəm verilir. 
Çünki müxtəlif nəqliyyat növləri ilə yüklərin 
daşınmasında konteynerlərdən istifadə 
malın çatdırılmasının dəyərini və buna 
sərf edilən vaxtı xeyli azaldır. Şəksiz 
üstünlüklərə malik olan dəniz konteyner 
daşımaları nəqliyyat xidmətləri bazarında 
haqlı olaraq lider mövqe tutur.

Azərbaycanda da dəniz daşımalarının 
inkişafına Bakı Beynəlxalq Dəniz 
Ticarət Limanı öz töhfəsini verir. Çinin 
təşəbbüsü ilə başlanmış “Bir kəmər, bir 

yol” meqalayihəsinin əsas layihələrindən 
biri hesab edilən Bakı Beynəlxalq 
Dəniz Ticarət Limanı XXI əsrdə dünya 
ticarətinin və ölkələr arasında qarşılıqlı 
münasibətlərin inkişafına çox böyük təsir 
göstərir. 

Azərbaycanı regionun mühüm 
nəqliyyat və logistika mərkəzinə çevirmək 
strategiyasının tərkib hissəsi olan, Şərq–
Qərb, Şimal–Cənub nəqliyyat dəhlizlərinin 
kəsişməsində yerləşən Bakı Beynəlxalq 
Dəniz Ticarət Limanı ölkənin tranzit 
imkanlarının genişləndirilməsində həlledici 
rol oynayır. Bakı Beynəlxalq Dəniz Ticarət 
Limanı Bakı–Tbilisi–Qars dəmir yolu xətti 
üçün birbaşa yüktoplama məntəqəsi 
funksiyasını yerinə yetirir. Bu liman şimal, 
cənub, şərq və qərb istiqamətlərindən 
dəhlizlər üzrə ölkəmizə daxil olan yüklərin 
toplanmasını, onların BTQ üzrə Avropa 
istiqamətində və ya gəmilərlə şərq 
istiqamətində daşınmasını təmin edən 

səmərəli və davamlı logistika zəncirinin 
formalaşması üçün əsas amildir.

Bakı Beynəlxalq Dəniz Ticarət Lima-
nından danışarkən, bir məqmı da xatır-
latmaq istərdik. Prezident İlham Əliyev 
bu ilin altı ayının yekunlarına həsr olunan 
müşavirədəki nitqində Beynəlxalq Dəniz 
Ticarət Limanının ikinci fazasına başla-
nılmasının zəruriliyinə toxunaraq, limanın 
genişləndirilməsinin önəmini diqqətə çatdı-
rıb: “Mənə bu yaxınlarda verilən məlumata 
görə, artıq ərazimizdən keçən yükləri 
aşırmağa bizim imkanımız yoxdur. Çünki 
biz beynəlxalq ticarət limanını o vaxt olan 
yüklərə görə inşa etmişik, birinci fazasını 
başa çatdırmışıq. İndi tezliklə ikinci fazaya 
keçmək lazımdır. Hökumətə də tapşırıq 
verildi, nə lazımdırsa, onu edəcəyik”.

Azərbaycanın nəhəng kommunikasiya 
layihələrindən söhbət açarkən, reallaşdı-
rılacaq Zəngəzur dəhlizinin əhəmiyyəti də 
qeyd eilməlidir. Çünki bu dəhliz vasitəsilə 

Azərbaycandan Türkiyəyə daşınan yükləri 
qısa müddətdə Avropa və Yaxın Şərq 
ölkələrinə çatdırmaq imkanı yaranacaq. 
Zəngəzur dəhlizi Azərbaycanın tranzit 
imkanlarını daha da genişləndirəcək.

İşğaldan azad edilən ərazilərdə dəmir 
yolu infrastrukturunun yenidən qurulması-
na və təzə xətlərin çəkilməsinə artıq start 
verilib. Hazırda Bərdə-Ağdam, Horadiz-
Ağbənd dəmir yolu xətlərinin yenidən 
qurulması və Füzuli-Şuşa təzə dəmir yolu 
xəttinin inşası istiqamətində işlər davam 
etdirilir. 

Prezident İlham Əliyev tərəfindən 
təməli qoyulan Horadiz-Ağbənd dəmir yolu 
xəttinin uzunluğu 110,4 kilometrdir. Xatır-
ladaq ki, bu xətlərin çəkilməsi Zəngəzur 
dəhlizinin fəaliyyətə başlaması üçün ilkin 
şərtdir. Bu səbəbdən də Horadiz-Ağbənd 
dəmir yolunda işlərin sürətlə həyata 
keçirilməsinə xüsusi önəm verilir. Birxətli 
dəmir yolu üzərində 8 stansiya tikiləcək. 
Bununla bərabər, layihə çərçivəsində 
ümumilikdə 300-ə yaxın süni mühəndis 
qurğusunun tikintisi planlaşdırılıb.

Zəngəzur dəhlizinin açılmasına 
Ermənistan mane olmaq istəsə də, dünya-
nın nüfuzlu ölkələri tərəfindən buna böyük 
maraq göstərilir. Çin, Rusiya və Türkiyə 
bu dəhlizin açılmasında israrlıdır. Üstəlik, 
Avropa ölkələri də bu dəhlizin açılmasını 
dəstəkləyir. 

Prezident İlham Əliyev bu ilin altı ayının 
yekunlarına həsr olunan müşavirədəki 
nitqində nəqliyyat sahəsində də artım 
olduğunu vurğulayaraq, tranzit yüklərin 
həcminin təxminən 30 faiz artdığını qeyd 
edib. Dövlətimizin başçısı daha sonra 
deyib: “Bəzi istiqamətlər üzrə, xüsusilə 
Şimal-Qərb Nəqliyyat Dəhlizi üzrə artım 
300 faizdir. Bizim coğrafi yerləşməyimiz və 
yaradılmış infrastruktur, əlbəttə, imkan verir 
ki, biz çox önəmli tranzit ölkəsinə çevrilək. 
Onsuz da Azərbaycan üzərindən tranzit 
yüklərin daşınması hər il artır, amma bu 
il biz daha kəskin artım görürük. Əlbəttə, 
burada Zəngəzur dəhlizinin imkanları da 
nəzərə alınmalıdır. Ona görə biz Zəngəzur 
dəhlizinin yaradılmasına daha sürətlə 
çalışırıq”.

V.BAYRAMOV, 
“Xalq qəzeti”

İdarəetmə sahəsində aparılan islahatlar Azərbaycan 
xalqının rifahının yaxşılaşmasına istiqamətlənib

(əvvəli 1-ci səhifədə)

Ölkə rəhbəri nitqində icra hakimiyyəti 
başçılarına fəaliyyətlərində sosial ədalətə 
əməl olunmasının vacibliyini xatırladaraq, 
sosial ədalətin, bütövlükdə isə ədalət 
prinsiplərinin insan həyatında taleyüklü 
məsələ olduğunu, bunun isə əsasən 
sağlam cəmiyyətdə hökm sürdüyünü 
deyib. Dövlət başçısı fikirlərinə əlavə 
olaraq, Azərbaycanda bu istiqamətdə 
uğurlar əldə edildiyini, insanlar arasında 
həmrəylik yarandığını və bütün bun-
ların nəticəsində xalqın ölkədə gedən 
prosesləri dəstəklədiyini, xarici və daxili 
siyasəti dəyərləndirdiyini söyləyib. 

Bəli, bu istiqamətdə strateji 
prioritetlərin uğurla reallaşdırılmasının 
məntiqi nəticəsidir ki, son 18 ildə xalqın 
rifah halı dinamik şəkildə yaxşılaşıb, 
ölkəmizin beynəlxalq nüfuzu güclənib, 
Azərbaycan hərbi və siyasi yollarla 
Ermənistanın işğalçılıq siyasətinə son 
qoyub, əzəli torpaqlarımız azad edilib, 
ərazi bütövlüyümüz, milli qürurumuz 
bərpa olunub. 

Prezident İlham Əliyev çıxışında şəhid 
ailələrinə xüsusi diqqət yetirilməsinin 
önəmini bir daha vurğulayaraq, dövlət 
tərəfindən bu qayğının daim göstərildiyini, 
İkinci Qarabağ müharibəsindən əvvəl və 
Vətən savaşından sonra da belə həssas 
münasibətin davam etdirildiyini bildirib. 
Ölkə rəhbəri, həmçinin deyib: “Bilirsiniz 
ki, mənim şəhid ailələri, müharibə əlilləri 
ilə çoxsaylı görüşlərim olub. Onların 
məişət problemləri dövlət xətti ilə həll 
olunur, 12 min 500-dən çox şəhid ailəsinə 
dövlət tərəfindən mənzillər, fərdi evlər 
verilmişdir, minlərlə minik maşınları 
verilmişdir. Bu proses davam etdirilir. 
Bakı, Sumqayıt və Abşeron rayonlarında 
şəhid ailələrinin evlə təminatı məsələləri 
artıq yekunlaşmaq üzrədir. Digər rayon-
larda da dövlət xətti ilə bu iş görüləcək. 
Yəni, dövlət öz üzərinə düşən vəzifəni 
icra edir. O cümlədən, şəhid ailələrini, 
müharibə əlillərini işlə təmin etmək üçün 
çoxsaylı tədbirlər həyata keçirilir. Əsas 
odur ki, yerlərdə də bu kateqoriyadan 
olan insanlara diqqət göstərilsin. Rayon 
icra orqanlarının nümayəndələri onlara 
biganə qalmasınlar, əksinə, daim onla-
rın yaşayışı ilə maraqlansınlar, onların 
məşğulluğu ilə maraqlansınlar”.

Dövlətimizin başçısı şəhid ailələrinə, 
müharibə əlillərinə, veteranlarına belə 
həssas münasibətin təsadüfi olmadığını, 
onların, ordumuzun sayəsində düşmən 
üzərində tarixi qələbə əldə edilərək tor-
paqlarımızın işğaldan azad olunduğunu 
bildirib. 

Bu məqamda qeyd etmək yerinə 
düşər ki, Qarabağ münaqişəsinin həll 
edilməsinə, torpaqlarımızın erməni 
faşizminin əsarətindən xilas olunmasına 
ölkə Prezidenti fəaliyyətində daim prioritet 
istiqamət kimi yanaşıb. Dövlətimizin 
başçısı istər işğal illərində, istərsə də 

postmünaqişə dövründə bu məsələnin 
ədalətli şəkildə reallaşmasına bütün 
gücünü, bilik və bacarığını yönəldib. 
Əlbəttə, haqq mübarizəsində, qələbənin 
qazanılmasında xalq–Prezident birliyi 
qarşıya qoyulan müqəddəs vəzifənin 
gerçəkləşdirilməsini şərtləndirib. Təbii 
ki, Prezident İlham Əliyevin ordu quru-
culuğunun sürətlə aparılmasını, Silahlı 
Qüvvələrimizin beynəlxalq standartlara 
uyğun qurulmasını, bununla bərabər, 
gənc nəslin vətənpərvərlik, düşmənə 
nifrət, Vətənə sədaqət ruhunda tərbiyə 
olunmasını, respublikamızın güclənməsi 
naminə davamlı iqtisadi islahatların 
reallaşdırılmasını diqqətdə saxlaması 
xalqımızı qələbəyə, uğura addım-addım 
yaxınlaşdırıb və nəhayət, 30 illik mənasız 
danışıqlar başa çatıb. Haqq-ədalət, 
beynəlxalq hüquq, BMT-nin məlum 
qətnamələri hərbi güc yolu ilə həllini 
tapıb. Azərbaycan bununla da bütün 
dünyaya böyük və güclü xalq olduğunu 
nümayiş etdirib, heç vaxt işğalla barış-
maq fikrinə düşmədiyini sübuta yetirib.

Şübhəsiz ki, dövlət başçısıın vurğula-
dığı kimi, İkinci Qarabağ müharibəsində 
əldə edilən ədalətli qələbəyə görə, xal-
qımız şəhidlərimizə, müharibə əlillərinə, 
müharibə iştirakçılarına borcludur. 
Əlbəttə, dövlət qətiyyət göstərdi, xalq öz 
iradəsini ortaya qoydu, heç nəyə bax-
madan, heç kimdən çəkinmədən, “öldü 
var, döndü yoxdur” deyərək torpaqları-
mız azad olundu: “Bu, dövlət siyasətidir 
və dövlətin gücüdür, vətəndaşlarımızın 
həmrəyliyidir. Amma onu da heç kəs 
unutmamalıdır ki, azad edilmiş tor-
paqlarımıza bayrağımızı sancan bizim 
qəhrəman əsgər və zabitlərimiz olub. 
Onlar öz canlarını fəda edib, onlar sağ-
lamlığını itirib, onlar heç nəyə baxmadan, 
qorxmadan ölümə gedərək Vətənimizi 
işğalçılardan xilas ediblər. Ona görə 
hər bir dövlət məmurunun, nəinki dövlət 
məmurunun, hər bir insanın borcudur 
ki, onlara arxa, dayaq olsun. Yenə də 
deyirəm, dövlət və mən Prezident kimi 
daim onların problemləri ilə maraqlanı-
ram, bu problemləri həll edirəm, daim on-
larla bir yerdəyəm. Hər bir dövlət məmuru 
da, bax, eyni hərəkətlər etməlidir”.

Yeri gəlmişkən, şəhid ailələrinə, 
qazilərə, müharibə iştirakçılarına həssas 
münasibət Vətən müharibəsindən əvvəl 
və sonra diqqət mərkəzində saxlanılıb. 
Məsələn, keçən il yanvarın 1-dən şəhid 
ailələrinə, müharibə ilə əlaqədar əlilliyi 
olan şəxslərə və Milli qəhrəmanlara 
verilən Prezident təqaüdünün məbləği 
artırılıb, Vətən Müharibəsi Qəhrəmanı 
təqaüdü təsis edilib. 

Xüsusi kateqoriyadan olan şəxslərin 
maddi vəziyyəti bu gün də diqqət 
mərkəzində saxlanılır. Şəhid ailəsi üzvləri 
və müharibə əlillərinin mənzil-məişət 
şəraiti yaxşılaşdırılır. 

Ölkə Prezidentinin tapşırığına 
əsasən mənzil təminatı 5 dəfə  artırılıb. 

Bununla bağlı 2021–2025-ci ilə dair 
dövlət proqramı da təsdiq olunub. 
Vətən müharibəsindən sonra 3 min 600, 
ümumilikdə isə ötən dövr ərzində 12 min 
500-dən çox mənzil və fərdi ev şəhid 
ailəsi və müharibə əlillərinə verilib. Bu 
il üçün 1500-dən çox mənzil və fərdi 
evlərin bu müqabildən olan insanlara 
verilməsi nəzərdə tutulub. Müharibə 
əlillərinin avtomobillə təminatı tədbirləri 
çərçivəsində son 4 ildə 1500-dən çox, 
ümumilikdə isə ötən dövr ərzində 7400 
müharibə əlilinə avtomobil verilib. 

Dövlətimizin başçısı qəbul zamanı 
icra hakimiyyəti başçılarına rayonların in-
kişafı ilə bağlı da tövsiyələrini verib, onla-
rın təşəbbüskar olmalarının zəruriliyini xa-
tırladıb. Eyni zamanda, bəzi hallarda yerli 
icra orqanlarının bu məsələdə bir qədər 
tənbəllik etdiklərini də təəssüflə vurğu-
layıb. Ölkə rəhbəri çıxışında, həmçinin 
rayon icra hakimiyyəti başçılarının 
fəaliyyətlərində hansısa bir təşəbbüsün 
gerçəkləşməsində gözləmə mövqeyi 
tutduqlarını, belə vaxtlarda dövlət, yaxud 
iş adamı tərəfindən layihələrin icrasına 
kömək göstəriləcəyinə ümid bəslənildiyini 
diqqətə çatdırıb. “Belə olan halda, bəzi 

hallarda sahibkarlar qarşısında müəyyən 
qanunsuz, əsassız tələblər irəli sürülür. 
Siz özünüz sahibkarları rayonlarınıza cəlb 
etməlisiniz, həm yerli sahibkarları, həm 
də xarici sahibkarları. Xüsusilə nəzərə 
alsaq ki, Göygöl, Masallı və Lerik rayon-
larının turizm potensialı çox zəngindir 
və bu rayonların füsunkar təbiəti bizim 
böyük sərvətimizdir – meşələr, dağ-
lar, bulaqlar, çaylar, şəlalələr. Yəni, bu 
rayonları, sözün əsl mənasında, turizm 
mərkəzinə çevirmək hesab edirəm ki, 
əsas vəzifələrdən biridir”, – deyə ölkə 
rəhbəri bildirib.

Prezident İlham Əliyevin yeni 
icra hakimiyyəti başçılarına verdiyi 
tövsiyələrdən biri də onların rəhbərlik 
etdikləri rayonlarda turizmin inkişafı ilə 
bağlı olub. Ölkə rəhbəri son illərdə bu 
sahədə xeyli iş görüldüyünü, Göygöl, 
Lerik və Masallıda olarkən bu məsələ ilə 
maraqlandığını, tapşırıqlarını verdiyini, 
artıq bu istiqamətdə müəyyən layihələrin 
həyata keçirildiyini, müasir istirahət 
zonalarının, otel komplekslərinin qurul-
duğunu bildirib. Dövlət başçısı bir neçə il 
bundan əvvələ qədər müəyyən səbəblərə 
görə, Göygölün ictimaiyyət üçün bağlı 

 olduğunu xatırladaraq, bu məkanın eko-
loji vəziyyəti, ekosistemi qorunmaq şərtilə 
açıldığını, çox böyük maraq doğuran 
turizm ərazisinə çevrildiyini vurğulayıb. 
“Eyni zamanda, nəzərə alsaq ki, bu gün 
Göygöl rayonundan Kəlbəcər rayonu-
na yol açılır, tunel çəkilir, bu rayonun 
Kəlbəcər-Laçın zonasının inkişafı ilə bağlı 
xüsusi rolu vardır”, – deyə dövlət başçısı 
bildirirb. 

Ölkə rəhbəri Lerik və Masallı ra-
yonlarının da zəngin turizm potensialı 
olduğunu, son illərdə bu yerlərdə mövcud 
sahənin inkişafı istiqamətində müəyyən 
layihələrin reallaşdırıldığını, bundan 
sonra da işlərin davam etdirilməsinin 
zəruriliyini diqqətə çatdırıb. 

Prezident İlham Əliyev çıxışında hər 
üç rayonda kənd təsərrüfatının inkişa-
fı üçün əlverişli şərait olduğunu qeyd 
edərək, müasir tələblərə uyğun kənd 
təsərrüfatının yaradılmasının prioritet-
liyini xatırladıb. Eyni zamanda, müasir 
aqrotexniki tədbirlərin görülməsi, tətbiq 
edilməsi şərtilə heyvandarlıq və bitkiçiliyin 
rayonların xüsusiyyətlərinə görə inkişaf 
etdirilməsinin əhəmiyyətini söyləyib. 
Ölkə rəhbəri bu zaman əsas məsələ kimi 

torpaqlardan səmərəli istifadə edilməsinin 
diqqətdə saxlanılmasını vurğulayaraq, 
deyib: “Əfsuslar olsun ki, əvvəlki illərdə 
bəzi dövlət məmurları və bəzi sahibkarlar 
tərəfindən böyük torpaq sahələri hasar-
lanmışdır, qanunsuz zəbt edilmişdir. Kənd 
təsərrüfatı üçün nəzərdə tutulan torpaq-
larda ya evlər tikilmişdir, ya da ki, sadəcə 
olaraq, o sahələr hasarlanıb kiminsə 
mülkiyyətinə çevrilmişdir. Biz bu məsələni 
bu yaxınlarda ciddi araşdırmağa başladıq 
və gördük ki, burada çox böyük pozuntu-
lar var. Vəzifəli şəxslər yerli icra orqanla-
rının nümayəndələrinə göstəriş verirdilər 
ki, o torpağı mənə ver, bu torpağı mənə 
ver. Beləliklə də torpaq fondu azalırdı 
və torpaqların qanunsuz zəbt edilməsi 
prosesi əfsuslar olsun ki, geniş vüsət 
almışdır”. 

 Prezident İlham Əliyev bu halın 
təkcə regionlarda deyil, Bakı şəhərində, 
Abşeron yarımadasında da ciddi nəzərə 
çarpdığını qeyd edib: “Yəqin siz də bilir-
siniz, bu yaxınlarda ictimaiyyətin bir qrup 
nümayəndəsi mənə müraciət etmişdir ki, 
böyük tarixə malik olan Buzovna qayaları 
bəzi insanlar tərəfindən zəbt edilmişdir. 
Mən Bakı Şəhər İcra Hakimiyyətinin 
başçısına dərhal göstəriş verdim ki, bu 
məsələ araşdırılsın, mənə məruzə edilsin 
və mənə məruzə edildi. Çox böyük po-
zuntular aşkarlandı, çox böyük pozuntu-
lar. Bu qanunsuz əməllərə kimlər əl atıb? 
Dövlət məmurları və bəzi dırnaqarası 
sahibkarlar! Onların da siyahısı var. 
Bu, tarixə qarşı, bizim təbiətimizə qarşı 
cinayətdir. Bu qayalar Bakının rəmzidir, 
bu qayalar əsrlər boyu sahilimizin 
gözəlliyini əks etdirirdi. Bu qayalara in-
sanlar yaxınlaşırdı, orada filmlər çəkilirdi. 
Kimsə bunu zəbt edir, onları sındırır, 
özləri üçün villa tikir”.

Prezident İlham Əliyev çıxışında bu 
hallara qarşı çox ciddi mübarizə aparıldı-
ğını qeyd edərək, belə işlərə rəvac verən 
və bəzi dövlət məmurlarını, yerli icra or-
qanlarını bu qanunsuz işlərə təhrik edən 
şəxslərin vəzifədən uzaqlaşdırıldığını 
bildirib. Həmçinin bundan sonra da bütün 
ölkə üzrə – Abşeron yarımadasında, sa-
hilboyu ərazilərdə, rayonlarda torpaqların 
zəbt edilməsi prosesinin araşdırılacağını 
və qanunsuz əməllərə son qoyulacağını, 
ekoloji sistemin ciddi şəkildə qoruna-
cağını, bu əraziləri məhsul yetişdirmək 
üçün fermerlərin, kəndlilərin istifadəsinə 
veriləcəyini deyib. 

Prezident İlham Əliyev çıxışında 
bundan sonra inşaatda şəhərsalma 
normalarının pozulmasının qarşısı-
nın ciddi şəkildə alınması və mövcud 
problemlərin dövlət orqanlarının diqqətinə 
yönəldilməsi üçün ictimai nəzarətin daha 
da gücləndirilməsi məsələləri ilə bağlı da 
fikirlərini də diqqətə çatdırıb. 

Vaqif BAYRAMOV,  
“Xalq qəzeti”

Nəhəng kommunikasiya layihələri 
Azərbaycanı əhəmiyyətli tranzit ölkəyə çevirib

Müstəqillik illərində beynəlxalq əhəmiyyətli təşəbbüslərlə çıxış edən 
Azərbaycan təkcə tranzit ölkə kimi yox, həm də Bakı-Tbilisi-Qars (BTQ) 
dəmir yolu, Şimal-Cənub Beynəlxalq Nəqliyyat Dəhlizi layihələrini 
gerçəkləşdirməklə Şərqlə Qərb arasında əlaqələri reallaşdırır, Şimalla 
Cənubu qovuşduran mühüm tranzit mərkəz missiyasını uğurla yerinə 
yetirir. Bununla da Azərbaycan Mərkəzi Asiya və Xəzəryanı dövlətlər 
arasında iqtisadiyyatı ən sürətlə inkişaf edən bir respublika olduğunu, 
əlverişli investisiya mühiti yaratdığını təsdiqləyir. 


